
Fréttatilkynning frá

skrifstofu forseta Íslands
Fundir forseta Íslands með forseta Indlands

og Soniu Gandhi


Forseti Íslands Ólafur Ragnar Grímsson átti í dag og í gær fundi með forseta Indlands dr. A.P.J. Kalam og Soniu Gandhi leiðtoga Congress​flokksins. Á báðum fundunum kom fram ríkur vilji til að efla og styrkja tengslin við Ísland og efna til samvinnu við Íslendinga á mörgum sviðum, svo sem í orkumálum, vísindum, tækni og viðskiptum.


Forseti Indlands áréttaði á fundi sínum með forseta Íslands hve eftirminnileg opinber heimsókn hans til Íslands hefði verið. Hann hefði í fjölmörgum ræðum vikið að árangri Íslendinga og hvatt Indverja til að taka sér til eftirbreytni hvernig þjóðin hefði sigrast á erfiðum aðstæðum. Í kjölfar heimsóknarinnar væru íslenskir og indverskir vísindamenn að vinna að þróun viðvörunarkerfis vegna jarðskjálfta á Indlandi, samstarf á sviði lyfjaframleiðslu væri að stóraukast og vaxandi áhugi væri á því að nýta sér frumkvæði Íslendinga við nýtingu jarðhita. Forseti Indlands varpaði jafnframt fram þeirri hugmynd að Indverjar kynntu sér kerfi almannavarna á Íslandi en þar væri starf björgunarsveita, slökkviliðs, lögreglu og annarra stofnana tengt saman.


Forseti Íslands þakkaði forseta Indlands fyrir þann ríka og einlæga áhuga sem hann sýndi samstarfi Íslendinga og Indverja en stuðningur hans hefði skipt sköpum í fjölmörgum málum. Þá væri það mikið tilhlökkunarefni að forseti Indlands, sem er heimsþekktur vísindamaður, hefði í nýlegri heimsókn forseta Alþingis til Indlands, lýst áhuga sínum á því að flytja fyrirlestra við Háskóla Íslands þegar hann lætur af embætti forseta.


Sonia Gandhi leiðtogi Congressflokksins og ekkja Rajiv Gandhi, fyrrum forsætisráðherra Indlands, þakkaði forseta Íslands Ólafi Ragnari Grímssyni fyrir langvarandi vináttu hans við Indland og hlýhug í garð fjölskyldu sinnar. Hún minntist ánægjulegrar heimsóknar sinnar til Íslands í boði forseta fyrir nokkrum árum, en með henni í för var m.a. Manmohan Singh núverandi forsætisráðherra Indlands. Á Nesjavöllum hefði hún kynnst því hvernig beisla mætti krafta náttúrunnar og framleiða hreina orku. Hún hefði síðan verið ötull talsmaður þess að Indverjar tækju upp samvinnu við Íslendinga á þessu sviði og öðrum, nýttu sér þá reynslu og tækni sem skapast hefði á Íslandi.


Í samræðum forseta Íslands við fjölmarga aðra áhrifamenn á Indlandi í dag og undanfarna daga hefur komið fram mikil velvild í garð Íslendinga og einlægur áhugi á að efla samvinnu þjóðanna. Jafnframt hafa þeir ítrekað að hinn mikli efnahagslegi vöxtur á Indlandi að undanförnu og framtíðarþróun indverska hagkerfisins fælu í sér heillandi tækifæri til sameiginlegrar sóknar á sviði viðskipta, vísinda og tækni, og íslenskir fjárfestar og fyrirtæki væru sérstaklega velkomin til Indlands.

24. janúar 2007

Myndir frá fundum forseta Íslands með forseta Indlands og Soniu Gandhi eru aðgengilegar á heimasíðu embættisins.

Nánari upplýsingar um ferð forseta til Indlands veita Skrifstofa forseta Íslands (540 4400) og Örnólfur Thorsson forsetaritari (896 3028).
